Gwaith yr Ysbryd Glân: argyhoeddi_2

Sôn am y pethau rhyfeddol mae Duw wedi eu gwneud ydy gwaith yr eglwys. Dyna oedd y peth cyntaf wnaeth y Cristnogion ar ôl cael eu llenwi â'r Ysbryd Glân. Nid protestio am orthrwm Rhufain, nac yn erbyn anghyfiawnder yn y gymdeithas, nac yn erbyn caethwasiaeth; nid cwyno am hyn a’r llall wnaethon nhw, ond cyhoeddi yn uchel, mewn ieithoedd gwahanol, fod eu Duw nhw’n gallu gwneud pethau rhyfeddol. (Wrth gwrs mae yna gyfrifoldeb ar Gristnogion i siarad o blaid y gwan, y tlawd a’r anghenus.  Mae yna gyfrifoldeb i’w helpu nhw yn ariannol ac ymarferol. Ond blaenoriaeth bywyd pob Cristion ydy cyhoeddi y newyddion da am Iesu Grist, a wedyn gweithredu yn ôl ei ddymuniad.)
Duw greodd y byd; fe piau’r byd a fe sy’n cynnal pobl a chreaduriaid yn ôl ei drefn a’i bwrpas. Duw greodd Adda ac Efa, ond dyma nhw’n gwrthryfela yn ei erbyn, ac roedd rhaid i Dduw i gosbi ei greadigaeth. Daeth melltith, ofn, poen, afiechyd a dagrau i’r byd. Ond, roedd Duw yn gweithredu ei bwrpas. Trefnodd ffordd i bobl allu dod yn ôl yn agos ato, ac adfer y berthynas gafodd ei chwalu yn Eden. Dyma oedd hanfod neges Pedr ar dydd y Pentecost,
Bobl Israel, gwrandwch beth dw i'n ei ddweud: Dangosodd Duw i chi ei fod gyda Iesu o Nasareth – dych chi’n gwybod hynny’n iawn, am fod Duw wedi gwneud gwyrthiau rhyfeddol trwyddo, a phethau eraill oedd yn dangos pwy oedd e. 23 Roedd Duw’n gwybod ac wedi trefnu ymlaen llaw beth fyddai’n digwydd iddo. Dyma chi, gyda help y Rhufeiniaid annuwiol yn ei ladd drwy ei hoelio a’i hongian ar groes. 24 Ond dyma Duw yn ei godi yn ôl yn fyw a’i ollwng yn rhydd o grafangau marwolaeth. Roedd yn amhosib i farwolaeth ddal gafael ynddo!
 32 A dyna ddigwyddodd! – mae Duw wedi codi Iesu yn ôl yn fyw, a dyn ni'n lygad-dystion i'r ffaith! 33 Bellach mae’n eistedd yn y sedd anrhydedd ar ochr dde Duw. Rhoddodd y Tad yr Ysbryd Glân oedd wedi ei addo iddo, er mwyn iddo ei dywallt arnon ni. Dyna dych chi wedi ei weld a’i glywed yn digwydd yma heddiw.
36 "Felly dw i am i Israel gyfan ddeall hyn: Mae Duw wedi gwneud yr Iesu wnaethoch chi ei groeshoelio yn Arglwydd, a Meseia."

(Actau 2:22-24, 32-33, 36)
Rhoddodd Pedr amlinelliad o hanes Iesu, gan bwysleisio ei fod yn fyw, a’i fod gyda Duw yn y nefoedd, ac mai Ef oedd yr Arglwydd a’r Meseia. A beth oedd yr ymateb? Yn lle cael eu cythruddo a galw am groeshoelio Pedr am siarad mor ‘wallgof’, cafodd y dyrfa eu hysgwyd i'r byw gan ei neges.  Roedden nhw angen ymateb iddo; roedden nhw eisiau gwybod beth i wneud nesaf. Dyma sy’n dangos fod yr Ysbryd Glân ar waith.  Yr Ysbryd Glân sy’n argyhoeddi pobl eu bod yn bechaduriaid (sef eu bod wedi gwneud pethau drwg ac heb berthynas â Duw).
Pan ddaw (yr Ysbryd Glân), bydd yn dangos fod syniadau’r byd o bechod, cyfiawnder a barn yn anghywir: 9 o bechod am eu bod nhw ddim yn credu ynof fi; 10 o gyfiawnder am fy mod i'n mynd at y Tad, a fyddwch chi ddim yn dal i ngweld i mwyach; 11 ac o farn am fod Duw eisoes wedi condemnio Satan, tywysog y byd hwn. (Ioan 16:8-11)
Ar ôl i’r Ysbryd Glân eu hargyhoeddi o bechod, dyma nhw’n dechrau holi beth oedd raid iddyn nhw ei wneud nesaf – mae’n amlwg fod yna awydd wedi ei greu ynddyn nhw i newid. Gwaith yr Ysbryd Glân ydy hyn i gyd; dydy pobl, Pedr na phregethwyr heddiw, ddim yn gallu newid calonnau. 
Felly, beth ddwedodd Pedr wrthyn nhw i’w wneud?
"Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi'n derbyn yr Ysbryd Glân yn rhodd gan Dduw. (Actau 2:38)
Dyma ddylai fod yn wir am bob aelod yn eglwys Dduw – eu bod wedi troi eu cefnau ar bechod, wedi credu yn Iesu y Meseia, a’u bod wedi derbyn maddeuant pechodau oherwydd ei aberth ar y groes. Credodd 3,000 o bobl yn y neges a bregethodd Pedr (a oedd wedi ei lenwi a’r Ysbryd Glân). Dyma beth ydy eglwys go iawn. Mae yna lawer wedi ymuno a’r eglwys weledig (yr adeiladau a’r sefydliadau) o dan ‘false pretences’. Dydyn nhw ddim wedi derbyn mai Iesu yw’r Meseia; dydyn nhw ddim wedi meddwl ddwywaith ei fod wedi marw ar y groes er mwyn cynnig maddeuant pechodau; dydy llawer ohonyn nhw ddim hyd yn oed yn credu fod Iesu’n fab Duw a’i fod e’n fyw – dydy’r pobl yma ddim wedi derbyn yr Ysbryd Glân.

Sut wyt ti’n meddwl am yr eglwys? Sut wyt ti’n meddwl am Gristnogaeth? Wyt ti’n sylweddoli sut un ydy Duw? Wyt ti’n sylweddoli fod Duw yn fyw, a bod ganddo ddiddordeb ynot ti.  Wyt ti’n sylweddoli ei fod eisiau datguddio ei hun i ti a dod i mewn i dy fywyd di drwy’r Ysbryd Glân?

